
Mál nr.  250/2016 

M og 
vátryggingafélagið V v/ forfallatryggingar. 

Maður missti af utanlandsferð vegna hjartabilunar.  

Gögn. 
Málskot, móttekið 15.8.2016, ásamt fylgigögnum. 
Bréf V, dags. 22.8.2016, ásamt fylgigögnum. 

Málsatvik. 
Hinn 22. janúar 2016 keypti M flugfar vegna orlofsferðar til Alicante á Spáni með brottför 26. mars 
sama ár.  M var lagður inn á spítala 16. mars.  Í fyrirliggjandi læknisvottorði, dags. 31. mars 2016, er 
veikindum M lýst sem versnandi hjartabilun.  Í vottorðinu er svarað játandi þeirri spurningu að M 
hafi verið til meðferðar vegna sama eða tengds heilsufarsvanda síðastliðið eitt ár og sagt að um 
dreifðar læknakomur á göngudeild hafi verið að ræða á síðastliðnu ári.  Í öðru vottorði læknis, dags. 
23. mars 2016, kom fram að M væri af heilsufarsástæðum óhæfur til ferðalaga. 

M hafði í gildi forfallatryggingu hjá V og hefur krafist bóta úr vátryggingunni vegna óendurkræfs 
ferðakostnaðar.  V hefur hafnað bótaskyldu á þeirri forsendu að M hafi verið til meðferðar vegna 
sama eða tengds heilsufarsvanda og varð þess valdandi að hann komst ekki í orlofsferðina.  M vill 
ekki una þeirri niðurstöðu og telur V bera fyrir sig að ári áður hafi hann verið lagður inn á sjúkrahús 
vegna blóðtappa sem ekki geti flokkast undir að vera sami sjúkdómur og hjartabilun. 

Álit. 
Samkvæmt 16. gr. í skilmálum ferðatryggingar þeirrar sem hér er til skoðunar bætir félagið 
ferðakostnað sem greiddur er fyrir fram eða samið er um fyrirframgreiðslu á og ekki fæst 
endurgreiddur allt að vátryggingafjárhæð vegna ferðar sem hinn vátryggði kemst ekki í ef ástæðan er 
m.a. veikindi hins vátryggða enda vottað af starfandi lækni.  Í 17. gr. skilmálanna eru talin upp tilvik 
sem leiða til þess að félagið sé undanþegið bótaskyldu.  Segir þar að félagið greiði ekki m.a. kröfur 
vegna veikinda og sjúkdóma sem hinn vátryggði hefur þjáðst af og hefur notið læknishjálpar eða 
meðferðar við á síðustu sex mánuðum fyrir greiðslu staðfestingargjalds.  Af læknisvottorði því sem 
að framan greinir verður ekki annað ráðið en M hafi notið læknismeðferðar vegna hjartabilunar á 
göngudeild síðastliðna sex mánuði áður en fargjaldið var greitt.  Téð undanþáguákvæði 
vátryggingarskilmálanna á því við hér sem leiðir til þess að M á ekki rétt á bótum úr 
ferðatryggingunni. 

Niðurstaða. 
M á ekki rétt á bótum úr forfallatryggingu hjá V. 

Reykjavík,  20. september 2016. 

 
Þóra Hallgrímsdóttir lögfr. 

 
 Valgeir Pálsson hrl. Jón Magnússon hrl. 


